
 

Ombudsmanların V Bakı Beynəlxalq Konfransının Memorandumu 

Biz, Azərbaycan Respublikasının İnsan Hüquqları üzrə Müvəkkili, Avstriyanın Federal Ombudsmanı – 

Beynəlxalq Ombudsmanlar İnstitutunun vitse-prezidenti, Moldova Respublikasının parlament Ombudsmanı, 

Gürcüstan Respublikasının Xalq Müdafiəçisi, Rusiya Federasiyasının Sverdlovsk, Saratov, Kemerovo 

vilayətlərinin və Dagıstan Respublikasının İnsan Hüquqları üzrə Müvəkkilləri,  Rusiya Federasiyasının İnsan 

Hüquqları üzrə Müvəkkilinin, Moskva vilayəti, Ukrayna, Özbəkistan, Qırğızıstan Respublikalarının 

Ombudsmanlarının səlahiyyətli nümayəndələri, həmçinin Belarus Respublikası Parlamentinin İnsan hüquqları 

daimi komissiyasının sədri və UNESCO-nun Moskva ofisinin məsul nümayəndəsi, Azərbaycanda Ombudsman 

təsisatının yaradılmasının və Azərbaycan Respublikasının «İnsan hüquqlarının və əsas azadlıqların müdafiəsi 

üzrə Avropa Konvensiyası”na qoşulmasının beşinci ildönümünə» həsr edilmiş və «İnsan hüquqlarının təşviqi və 

müdafiəsi sahəsində ombudsmanların imkanlarının inkişaf etdirilməsi» mövzusunda 18-19 iyun 2007-ci il Bakı 

şəhərində keçirilən Ombudsmanların V Bakı Beynəlxalq Konfransının iştirakçıları olaraq,   

Dünyanın elm, təhsil və mədəniyyət məsələləri sahəsindəki, əməkdaşlığın ən böyük hökumətlərarası 

forumu kimi BMT-nin ixtisaslaşmış təşkilatı olan UNESCO-nun irqindən, cinsindən, dilindən və dinindən asılı 

olmayaraq bütün xalqlar üçün BMT-nin Nizamnaməsində bəyan edilmiş ədalətə, qanunçuluğa və insan 

hüquqlarına, habelə əsas azadlıqlara hamılıqla hörmətin təmin edilməsi naminə xalqların təhsil, elm və 

mədəniyyət sahəsində əməkdaşlığını genişləndirməklə sülh və təhlükəsizliyin möhkəmləndirilməsinə yardım 

göstərməyi bir vəzifə kimi qarşıya qoyduğunu qeyd edərək,  

Hüquqi dövlət quruculuğu yolunu tutmuş dövlətlərdə insan hüquqlarının təmininin milli prioritet olmasını 

vurğulayaraq, 

İnsan hüquqlarının təşviqi və müdafiəsi sahəsində həyata keçirilən tədbirlərin demokratiyanın təmini və 

vətəndaş cəmiyyətinin bərqərar olmasında əhəmiyyətini nəzərə alaraq, 

İnsan hüquqlarının müdafiəsi sahəsində məhkəmədənkənar hüquq müdafiə mexanizmi olan Ombudsman 

təsisatlarının imkanlarının inkişaf etdirilməsini vacib hesab edərək,  

aşağıdakı istiqamətlərdə birgə əməkdaşlıq etmək niyyətini bəyan edirik: 

BMT və Avropa Şurası çərçivəsində qəbul edilmiş insan hüquqlarına dair beynəlxalq sənədlərin milli 

səviyyədə implementasiyasında Milli İnsan Hüquqları İnstitutlarının rolunun gücləndirilməsi;   

İnsan hüquq və azadlıqlarının müdafiəsində mühüm amil olan insan hüquqlarının təşviqi və bu sahədə 

elmi-analitik fəaliyyətə xüsusi diqqətin ayrılması;  

Milli səviyyədə insan hüquqlarının daha səmərəli təmin olunması məqsədilə Ombudsman təsisatlarının 

parlamentlə, hüquq mühafizə orqanları və vətəndaş cəmiyyəti ilə əməkdaşlıq əlaqələrinin genişləndirilməsi;” 

Əhalinin müxtəlif kateqoriyalarının, xüsusilə zəif qruplarının: uşaqların, qadınların, ahılların, müharibə və 

hərbi münaqişələrdən zərər çəkən və kütləvi şəkildə insan hüquqları pozulan qaçqın və məcburi köçkünlərin, 

əlillərin və digərlərinin hüquqlarının qorunması istiqamətində fəaliyyətin davam etdirilməsi və bu istiqamətdə 

təcrübə mübadiləsinin həyata keçirilməsi;  

Ombudsman təsisatlarının fəaliyyətinin təkmilləşdirilməsi və imkanlarının genişləndirilməsi məqsədilə 

yeni metodların və mexanizmlərin araşdırılması; 

İnsan hüquqlarının daha səmərəli təmini naminə Ombudsman təsisatları arasında əməkdaşlıq əlaqələrinin 

gücləndirilməsi; 

UNESCO-nun əsas prioritet istiqamətlərindən olan insan hüquqları və sülh mədəniyyətinin aşılanması və 

bu məqsədilə üzv dövlətlərdə ictimai fikrin formalaşdırılması; 

Milli, irqi, dini, etnik və digər əlamətlər zəmində ayrı-seçkiliyin və insanlara qarşı hər cür zorakılığın 

qarşısının alınması; 

Ümumbəşəri dəyərlərə, beynəlxalq hüququn ümumtanınmış prinsiplərinə və beynəlxalq humanitar hüquq 

normalarına hörmətlə yanaşmaq; 

İnsan hüquqlarının və əsas azadlıqların təmin və müdafiə olunmasında beynəlxalq əməkdaşlığın gələcək 

inkişafına nail olmaq üçün milli və regional səviyyələrdə Sülh Konfransları təşkil etmək.  

 


